詩經
一、國風‧周南‧關雎
關關雎鳩，在河之洲。窈窕淑女，君子好逑。

參差荇菜，左右流之。窈窕淑女，寤寐求之。

求之不得，寤寐思服。悠哉悠哉！輾轉反側。

參差荇菜，左右采之。窈窕淑女，琴瑟友之。

參差荇菜，左右芼之。窈窕淑女，鍾鼓樂之。
二、國風‧周南‧桃夭
桃之夭夭，灼灼其華。之子于歸，宜其室家。

桃之夭夭，有蕡其實。之子于歸，宜其家室。

桃之夭夭，其葉蓁蓁。之子于歸，宜其家人。
三、國風‧魏風‧伐檀
坎坎伐檀兮，置之河之干兮，河水清且漣猗。「不稼不穡，胡取禾三百廛兮？

不狩不獵，胡瞻爾庭有縣貆兮？」彼君子兮，不素餐兮？

坎坎伐輻兮，置之河之側兮，河水清且直猗。「不稼不穡，胡取禾三百億兮？

不狩不獵，胡瞻爾庭有縣特兮？」彼君子兮，不素食兮！
坎坎伐輪兮，置之河之漘兮，河水清且淪猗。「不稼不穡，胡取禾三百囷兮？

不狩不獵，胡瞻爾庭有縣鶉兮？」彼君子兮，不素飧兮！
四、國風‧王風‧兔爰
有兔爰爰，雉離于羅。我生之初，尚無為。我生之後，逢此百罹。尚寐無吪！
有兔爰爰，雉離于罦。我生之初，尚無造。我生之後，逢此百憂。尚寐無覺！

有兔爰爰，雉離于罿。我生之初，尚無庸。我生之後，逢此百兇。尚寐無聰！
五、國風‧王風‧黍離
彼黍離離，彼稷之苗。行邁靡靡，中心搖搖。

知我者謂我心憂，不知我者謂我何求。悠悠蒼天，此何人哉？
彼黍離離，彼稷之穗。行邁靡靡，中心如醉。

知我者謂我心憂，不知我者謂我何求。悠悠蒼天，此何人哉？
彼黍離離，彼稷之實。行邁靡靡，中心如噎。

知我者謂我心憂，不知我者謂我何求。悠悠蒼天，此何人哉？

六、國風‧王風‧君子于役
君子于役，不知其期。曷至哉？

雞棲于塒，日之夕矣，羊牛下來。君子于役，如之何勿思！
君子于役，不日不月。曷其有佸？

雞棲于桀，日之夕矣，羊牛下括。君子于役，茍無饑渴？

七、國風‧鄭風‧有女同車
有女同車，顏如舜華。將翱將翔，佩玉瓊琚。彼美孟姜，洵美且都。

有女同行，顏如舜英。將翱將翔，佩玉將將。彼美孟姜，德音不忘。
八、小雅‧魚藻之什‧隰桑
隰桑有阿，其葉有難。既見君子，其樂如何？

隰桑有阿，其葉有沃。既見君子，云何不樂？

隰桑有阿，其葉有幽。既見君子，德音孔膠。

心乎愛矣，遐不謂矣？中心藏之，何日忘之？
九、小雅‧鴻雁之什‧無羊
誰謂爾無羊？三百維群。誰謂爾無牛？九十其犉。爾羊來思，其角濈濈；爾牛來思，其耳溼溼。或降于阿，或飲于池，或寢或訛。

爾牧來思，何蓑何笠，或負其糇。三十維物，爾牲則具。

爾牧來思，以薪以蒸，以雌以雄。爾羊來思，矜矜兢兢，不騫不崩。麾之以肱，畢來既升。

牧人乃夢，眾維魚矣，旐維旟矣。大人占之：眾維魚矣，實維豐年；旐維旟矣，室家溱溱。

古詩十九首
一、行行重行行

行行重行行，與君生別離。
相去萬餘里，各在天一涯。
道路阻且長，會面安可知。
胡馬依北風，越鳥巢南枝。
相去日已遠，衣帶日已緩。
浮雲蔽白日，遊子不顧返。
思君令人老，歲月忽已晚。
棄捐勿復道，努力加餐飯。
二、涉江采芙蓉

涉江采芙蓉，蘭澤多芳草。

采之欲遺誰，所思在遠道。

環顧望舊鄉，長路漫浩浩。

同心而離居，憂傷以終老。

三、庭中有奇樹
庭中有奇樹，綠葉發華滋。
攀條折其榮，將以遺所思。
馨香盈懷袖，路遠莫致之。
此物何足貴，但感別經時。
四、冉冉孤生竹
冉冉孤生竹，結根泰山阿。
與君為新婚，菟絲附女蘿。
菟絲生有時，夫婦會有宜。
千里遠結婚，悠悠隔山陂。
思君令人老，軒車來何遲！
傷彼蕙蘭花，含英揚光輝。
過時而不采，將隨秋草萎。
君亮執高節，賤妾亦何為！
五、迢迢牽牛星
迢迢牽牛星，皎皎河漢女。
纖纖擢素手，札札弄機杼。
終日不成章，泣涕零如雨。
河漢清且淺，相去復幾許。
盈盈一水間，脈脈不得語。
六、去者日以疏
去者日以疏，來者日已親。
出郭門直視，但見丘與墳。
古墓犁為田，松柏摧為薪。
白楊多悲風，蕭蕭愁殺人！
思還故閭里，欲歸道無因。
七、生年不滿百
生年不滿百，常懷千歲憂。
晝短苦夜長，何不秉燭游！
為樂當及時，何能待來茲？
愚者愛惜費，但為後世嗤。
仙人王子喬，難可與等期。
八、客從遠方來
客從遠方來，遺我一端綺。
相去萬餘里，故人心尚爾。
文采雙鴛鴦，裁為合歡被。
著以長相思，緣以結不解。
以膠投漆中，誰能別離此？
九、明月何皎皎
明月何皎皎，照我羅床幃。
憂愁不能寐，攬衣起徘徊。
客行雖云樂，不如早旋歸。
出戶獨彷徨，愁思當告誰！
引領還入房，淚下沾裳衣。
樂府詩
一、十五從軍征

十五從軍征，八十始得歸。

道縫鄉里人：「家中有阿誰？」
「遙看是君家，松柏塚累累。」
兔從狗竇入，雉從梁上飛。

中庭生旅穀，井上生旅葵。

舂穀持作飯，采葵持作羹。

羹飯一時熟，不之貽阿誰。

出門東向看，淚落沾我衣。

二、江南

江南可采蓮，蓮葉何田田。

魚戲蓮葉間：魚戲蓮葉東，

魚戲蓮葉西，魚戲蓮葉南，

魚戲蓮葉北。

三、擊壤歌（夏商民歌）

日出而作，日入而息，

鑿井而飲，耕田而食，帝力於我何有哉。

四、折楊柳枝詞

門前一株棗，歲歲不知老。

阿婆不嫁女，哪得孫兒抱？

敕敕何力力，女子臨窗織，

不聞機杼聲，只聞女嘆息。

問女何所思，問女何所憶？

阿婆許嫁女，今年無消息。

五、敕勒歌

敕勒川，陰山下。

天賜穹廬，籠蓋四野。

天蒼蒼，野茫茫，

風吹草低見牛羊。

六、木蘭詩（節選）

唧唧復唧唧，木蘭當戶織。
不聞機杼聲，唯聞女嘆息。
問女何所思？問女何所憶？
女亦無所思，女亦無所憶。
昨夜見軍帖，可汗大點兵。
軍書十二卷，卷卷有爺名。
阿爺無大兒，木蘭無長兄。
願為市鞍馬，從此替爺征。
東市買駿馬，西市買鞍韉。

南市買轡頭，北市買長鞭。
朝辭爺孃去，暮宿黃河邊。
不聞爺孃喚女聲，但聞黃河流水鳴濺濺。
旦辭黃河去，暮至黑山頭。
不聞爺孃喚女聲，但聞燕山胡騎聲啾啾。

七、短歌行（節選）

對酒當歌，人生幾何？譬如朝露，去日苦多！
慨當以慷，憂思難忘，何以解憂？唯有杜康⋯⋯
月明星稀，烏鵲南飛，繞樹三匝，何枝可依？
山不厭高，海不厭深，周公吐哺，天下歸心。
八、子夜吳歌
長安一片月，萬戶搗衣聲。
秋風吹不盡，總是玉關情。
何日平胡虜，良人罷遠征。
九、遊子吟

慈母手中線，遊子身上衣。

臨行密密縫，意恐遲遲歸。

誰言寸草心，報得三春暉。
陶淵明

1、 歸園田居（之一）     
少無適俗韻，性本愛丘山。

誤落塵網中，一去三十年。

羈鳥戀舊林，池魚思故淵。

開荒南野際，守拙歸園田。

方宅十餘畝，草屋八九間。

榆柳蔭後簷，桃李羅堂前。

曖曖遠人村，依依墟里煙。

狗吠深巷中，雞鳴桑樹巔。

戶庭無塵雜，虛室有餘閒。

久在樊籠裏，復得返自然。

2、 歸園田居（之二）
野外罕人事，窮巷寡輪鞅。

白日掩荊扉，虛室絕塵想。

時復墟曲中，披草共來往。

相見無雜言，但道桑麻長。

桑麻日已長，我土日已廣。

常恐霜霰至，零落同草莽。

3、 歸園田居（之三）
種豆南山下，草盛豆苗稀。

晨興理荒穢，帶月荷鋤歸。

道狹草木長，夕露霑我衣。

衣霑不足惜，但使願無違。
4、 讀山海經（之一）
孟夏草木長，遶屋樹扶疏。

眾鳥欣有託，吾亦愛吾廬。

既耕亦已種，時還讀我書。

窮巷隔深轍，頗迴故人車。

歡言酌春酒，摘我園中蔬。

微雨從東來，好風與之俱。

汎覽周王傳，流觀山海圖。

俯仰終宇宙，不樂復何如。

5、 和郭主簿（之一）   
藹藹堂前林，中夏貯清陰。

凱風因時來，回飈開我襟。
息交遊閒業，臥起弄書琴。

園蔬有餘滋，舊穀猶儲今。

營己良有極，過足非所欽。

舂秫作美酒，酒熟吾自斟。

弱子戲我側，學語未成音。

此事真復樂，聊用忘華簪。

遙遙望白雲，懷古一何深。

6、 移居（之一）   
昔欲居南村，非為卜其宅。

聞多素心人，樂與數晨夕。

懷此頗有年，今日從茲役。

弊廬何必廣，取足蔽床席。

鄰曲時時來，抗言談在昔。

奇文共欣賞，疑義相與析。

7、 移居（之二）
春秋多佳日，登高賦新詩。

過門更相呼，有酒斟酌之。

農務各自歸，閒暇輒相思。

相思則披衣，言笑無厭時。

此理將不勝，無為忽去茲。

衣食當須紀，力耕不吾欺。

8、 飲酒（之五）   
結廬在人境，而無車馬喧。

問君何能爾，心遠地自偏。

採菊東籬下，悠然見南山。

山氣日夕佳，飛鳥相與還。

此中有真意，欲辯已忘言。
九、飲酒（之七）

秋菊有佳色，裛露掇其英。
汎此忘憂物，遠我遺世情。
一觴雖獨進，杯盡壺自傾。 

日入群動息，歸鳥趨林鳴。
嘯傲東軒下，聊復得此生。
李白

1、 金陵酒肆留別
風吹柳花滿店香，

吳姬壓酒喚客嘗。

金陵子弟來相送，

欲行不行各盡觴。

請君試問東流水，

別意與之誰短長？

2、 廣陵贈別
玉瓶沽美酒，

數里送君還。

繫馬垂楊下，

銜杯大道間。

天邊看綠水，

海上見青山。

興罷各分袂，

何須醉別顏。

3、 南陵別兒童入京
白酒新熟山中歸，黃雞啄黍秋正肥。

呼童烹雞酌白酒，兒女嬉笑牽人衣。

高歌取醉欲自慰，起舞落日爭光輝。

游說萬乘苦不早，著鞭跨馬涉遠道。

會稽愚婦輕買臣，余亦辭家西入秦。

仰天大笑出門去，我輩豈是蓬蒿人。

4、 下終南山過斛斯山人宿置酒
暮從碧山下，山月隨人歸。

卻顧所來徑，蒼蒼橫翠微。

相攜及田家，童稚開荊扉。

綠竹入幽徑，青蘿拂行衣。

歡言得所憩，美酒聊共揮。

長歌吟松風，曲盡河星稀。

我醉君復樂，陶然共忘機。

5、 月下獨酌
花間一壺酒，獨酌無相親。

舉杯邀明月，對影成三人。

月既不解飲，影徒隨我身。

暫伴月將影，行樂須及春。

我歌月徘徊，我舞影零亂。

醒時同交歡，醉後各分散。

永結無情遊，相期邈雲漢。

6、 行路難
金樽清酒斗十千，玉盤珍羞值萬錢。

停杯投箸不能食，拔劍四顧心茫然。

欲渡黃河冰塞川，將登太行雪滿山。

閑來垂釣碧溪上，忽復乘舟夢日邊。

行路難，行路難，多歧路，今安在？

長風破浪會有時，直掛雲帆濟滄海。

7、 將進酒
君不見黃河之水天上來，奔流到海不復回？
君不見高堂明鏡悲白髮，朝如青絲暮成雪？
人生得意須盡歡，莫使金樽空對月。
天生我材必有用，千金散盡還復來。
烹羊宰牛且為樂，會須一飲三百杯。
岑夫子，丹丘生，將進酒，杯莫停。
與君歌一曲，請君為我傾耳聽。
鐘鼓饌玉不足貴，但願長醉不復醒。
古來聖賢皆寂寞，惟有飲者留其名。
陳王昔時宴平樂，斗酒十千恣歡謔。
主人何為言少錢？徑須沽取對君酌。
五花馬，千金裘，呼兒將出換美酒，與爾同銷萬古愁。

8、 宣州謝脁樓餞別校書叔雲
棄我去者，昨日之日不可留。 

亂我心者，今日之日多煩憂。 

長風萬里送秋雁，對此可以酣高樓。 

蓬萊文章建安骨，中間小謝又清發。

俱懷逸興壯思飛，欲上青天攬明月。 

抽刀斷水水更流，舉杯消愁愁更愁。 

人生在世不稱意，明朝散髮弄扁舟。

九、把酒問月

青天有月來幾時？我今停杯一問之。
人攀明月不可得，月行卻與人相隨。
皎如飛鏡臨丹闕，綠煙滅盡清輝發。 

但見宵從海上來，寧知曉向雲間沒。
白兔搗藥秋復春，嫦娥孤棲與誰鄰？
今人不見古時月，今月曾經照古人。
古人今人若流水，共看明月皆如此。
唯願當歌對酒時，月光常照金樽裏。
杜甫

1、 春望

國破山河在，城春草木深。

感時花濺淚，恨別鳥驚心。

烽火連三月，家書抵萬金。

白頭搔更短，渾欲不勝簪。

2、 石壕吏

暮投石壕村，有吏夜捉人。老翁踰牆走，老婦出門看。

吏呼一何怒，婦啼一何苦。聽婦前致詞，三男鄴城戍。

一男附書至，二男新戰死。存者且偷生，死者長已矣！

室中更無人，惟有乳下孫。孫有母未去，出入無完裙。

老嫗力雖衰，請從吏夜歸。急應河陽役，猶得備晨炊。

夜久語聲絕，如聞泣幽咽。天明登前途，獨與老翁別。

3、 佳人

絕代有佳人，幽居在空谷。自云良家子，零落依草木。                               

關中昔喪亂，兄弟遭殺戮。官高何足論，不得收骨肉。

世情惡衰歇，萬事隨轉燭。夫婿輕薄兒，新人美如玉。

合昏尚知時，鴛鴦不獨宿但見新人笑，那聞舊人哭。

在山泉水清，出山泉水濁。侍婢賣珠迴，牽蘿補茅屋。

摘花不插髮，采柏動盈掬。天寒翠袖薄，日暮倚修竹。

4、 羌村三首

崢嶸赤雲西，日腳下平地。柴門鳥雀噪，歸客千里至。
妻孥怪我在，驚定還拭淚。世亂遭飄蕩，生還偶然遂。
鄰人滿牆頭，感嘆亦歔欷。夜闌更秉燭，相對如夢寐。

晚歲迫偷生，還家少歡趣。嬌兒不離膝，畏我復卻去。
憶昔好追涼，故繞池邊樹。蕭蕭北風勁，撫事煎百慮。
賴知禾黍收，已覺糟床注。如今足斟酌，且用慰遲暮。

群雞正亂叫，客至雞鬥爭。驅雞上樹木，始聞叩柴荊。
父老四五人，問我久遠行。手中各有攜，傾榼濁復清。
苦辭酒味薄，黍地無人耕。兵革既未息，兒童盡東征。

請為父老歌，艱難愧深情。歌罷仰天嘆，四座淚縱橫。

5、 贈衛八處士

人生不相見，動如參與商。
今夕復何夕，共此燈燭光。
少壯能幾時？鬢髮各已蒼！
訪舊半為鬼，驚呼熱中腸。
焉知二十載，重上君子堂。
昔別君未婚，兒女忽成行。
怡然敬父執，問我來何方。
問答乃未已，驅兒羅酒漿。
夜雨剪春韭，新炊間黃粱。
主稱會面難，一舉累十觴。
十觴亦不醉，感子故意長。
明日隔山岳，世事兩茫茫。

6、 絕句二首之一（遲日江山麗）

遲日江山麗， 

春風花草香。

泥融飛燕子，

沙暖睡鴛鴦。

7、 聞官軍收河南河北

劍外忽傳收薊北，初聞涕淚滿衣裳。

卻看妻子愁何在，漫卷詩書喜欲狂。

白日放歌須縱酒，青春作伴好還鄉。

即從巴峽穿巫峽，便下襄陽向洛陽。

8、 春夜喜雨

好雨知時節，當春乃發生。
隨風潛入夜，潤物細無聲。
野徑雲俱黑，江船火獨明。
曉看紅溼處，花重錦官城。

九、登岳陽樓

昔聞洞庭水，今上岳陽樓。
吳楚東南坼，乾坤日夜浮。
親朋無一字，老病有孤舟。
戎馬關山北，憑軒涕泗流。
柳宗元

一、溪居

久為簪組累﹐幸此南夷謫。
閑依農圃鄰；偶似山林客。
曉耕翻露草；夜榜響溪石。
來往不逢人﹐長歌楚天碧。
二、夏初雨後尋愚溪

悠悠雨初霽﹐獨繞清溪曲。

引杖試荒泉﹐解帶圍新竹。

沉吟亦何事？寂寞固所欲。
幸此息營營﹐嘯歌靜炎燠。
三、獨覺

覺來窗牖空﹐寥落雨聲曉。
良游怨遲暮﹐末事驚紛擾。
為問經世心﹐古人難盡了。
四、秋曉行南谷經荒村

杪秋霜露重﹐晨起行幽谷。
黃葉覆溪橋﹐荒村唯古木。
寒花疏寂歷﹐幽泉微斷續。
機心久已忘﹐何事驚麋鹿。
五、江雪

千山鳥飛絕，萬徑人蹤滅。

孤舟簑笠翁，獨釣寒江雪。

六、登柳州城樓寄漳汀封連四州刺史

城上高樓接大荒﹐海天愁思正茫茫。

驚風亂颭芙蓉水﹐密雨斜侵薜荔牆。
嶺樹重遮千里目﹐江流曲似九迴腸。

共來百粵文身地﹐猶自音書滯一鄉。
七、別舍弟宗一

零落殘魂倍黯然﹐雙垂別淚越江邊。
一身去國六千里﹐萬死投荒十二年。
桂嶺瘴來雲似墨﹐洞庭春盡水如天。
欲知此後相思夢﹐長在荊門郢樹煙。
八、柳州城西北隅種甘樹

手種黃柑二百株﹐春來新葉徧城隅。
方同楚客憐皇樹﹐不學荊州利木奴。
幾歲開花聞噴雪﹐何人摘實見垂珠？

若教坐待成林日﹐滋味還堪養老夫。
9、 種柳戲題

柳州柳刺史﹐種柳柳江邊。
談笑為故事﹐推移成昔年。
垂陰當覆地﹐聳幹會參天。
好作思人樹﹐慚無惠化傳。
李商隱

一、無題

昨夜星辰昨夜風﹐畫樓西畔桂堂東。
身無彩鳳雙飛翼﹐心有靈犀一點通。
隔座送鉤春酒暖﹐分曹射覆蠟燈紅。
嗟余聽鼓應官去﹐走馬蘭台類斷蓬。
二、無題

相見時難別亦難﹐東風無力百花殘。
春蠶到死絲方盡﹐蠟炬成灰淚始乾。
曉鏡但愁雲鬢改﹐夜吟應覺月光寒。
蓬山此去無多路﹐青鳥殷勤為探看。
三、流鶯

流鶯飄蕩復參差﹐渡陌臨流不自持。
巧囀豈能無本意﹐良辰未必有佳期。
風朝露夜陰晴裡﹐萬戶千門開閉時。
曾苦傷春不忍聽﹐鳳城何處有花枝？

四、落花

高閣客竟去﹐小園花亂飛。
參差連曲陌﹐迢遞送斜暉。
腸斷未忍掃﹐眼穿仍欲歸。
芳心向春盡﹐所得是沾衣。
五、嫦娥

雲母屏風燭影深﹐長河漸落曉星沉。
嫦娥應悔偷靈藥﹐碧海青天夜夜心。
六、月

過水穿樓觸處明，藏人帶樹遠含清。

初生欲缺虛惆悵，未必圓時即有情。

七、夜雨寄北

君問歸期未有期﹐巴山夜雨漲秋池。
何當共剪西窗燭﹐卻話巴山夜雨時。
八、暮秋獨遊曲江

荷葉生時春恨生﹐荷葉枯時秋恨成。
深知身在情長在﹐悵望江頭江水聲。
九、錦瑟

錦瑟無端五十絃﹐一絃一柱思華年。
莊生曉夢迷蝴蝶﹐望帝春心托杜鵑。
滄海月明珠有淚﹐藍田日暖玉生煙。
此情可待成追憶﹐只是當時已惘然。
李後主
一、清平樂

別來春半，觸目愁腸斷。砌下落梅如雪亂，拂了一身還滿。

雁來音信無憑，路遙歸夢難成。離恨恰如春草，更行更遠還生。

二、破陣子

四十年來家國，三千理地山河。鳳閣龍樓連霄漢，瓊枝玉樹作煙蘿。幾曾識干戈。

一旦歸為臣虜，沈腰潘鬢消磨。最是倉皇辭廟日，教坊猶奏別離歌。垂淚對宮娥。

三、望江南

閒夢遠，南國正芳春。船上管絃江面綠，滿城飛絮滾輕塵，忙殺看花人！

四、浪淘沙

簾外雨潺潺，春意闌珊。羅衾不耐五更寒。

夢裏不知身是客，一晌貪歡。

獨自莫憑欄，無限江山，別時容易見時難。
流水落花春去也，天上人間。

五、相見歡

林花謝了春紅，太匆匆，無奈朝來寒雨晚來風。

胭脂淚，相留醉，幾時重。自是人生長恨水長東。
六、漁父詞

浪花有意千重雪，桃李無言一隊春。

一壺酒，一竿綸，快活如儂有幾人？ 
一棹春風一葉舟，一綸繭縷一輕鉤。

花滿渚，酒盈甌，萬頃波中得自由。
七、浪淘沙

往事只堪哀，對景難排。秋風庭院蘚侵階，一桁珠簾閒不捲，終日誰來？ 金鎖已沉埋，壯氣蒿萊，晚涼天淨月華開，想得玉樓瑤殿影，空照秦淮！

八、相見歡

無言獨上西樓，月如鉤。寂寞梧桐深院鎖清秋。

剪不斷，理還亂，是離愁。別是一般滋味在心頭。

九、虞美人

春花秋月何時了，往事知多少？小樓昨夜又東風，故國不堪回首月明中。

雕欄玉砌應猶在，只是朱顏改。問君能有幾多愁，恰似一江春水向東流。
蘇軾
一、南歌子

帶酒沖山雨，和衣睡晚睛。

不知鐘鼓報天明。夢裏栩然蝴蝶一身輕。
老去才都盡，歸來計未成。

求田問舍笑豪英，自愛湖邊沙路免泥行。

二、江城子

十年生死兩茫茫。

不思量。自難忘。

千里孤墳，無處話淒涼。

縱使相逢應不識，塵滿面，鬢如霜。

夜來幽夢忽還鄉。

小軒窗。正梳妝。

相顧無言，惟有淚千行。

料得年年斷腸處，明月夜，短松岡。

三、西江月（中秋寄子由）

世事一場大夢，人生幾度新涼？

夜來風葉已鳴廊。看取眉頭鬢上。

酒賤常愁客少，月明多被雲妨。

中秋誰與共孤光。把盞淒然北望。

四、定風波

莫聽穿林打葉聲，何妨吟嘯且徐行。

竹杖芒鞋輕勝馬，誰怕？一蓑煙雨任平生。

料峭春風吹酒醒，微冷，山頭斜照卻相迎。

回首向來瀟瑟處，歸去，也無風雨也無晴。

五、飲湖上初晴後雨

水光瀲灩晴方好，山色空濛雨亦奇。

欲把西湖比西子，淡妝濃抹總相宜。

六、臨江仙

夜飲東坡醒復醉，歸來髣髴三更。

家童鼻息已雷鳴。敲門都不應，倚杖聽江聲。
長恨此身非我有，何時忘卻營營。

夜闌風靜縠紋平。小舟從此逝，江海寄餘生。

七、浣溪紗

簌簌衣巾落棗花，村南村北響繅車，牛衣古柳賣黃瓜。
酒困路長惟欲睡，日高人渴漫思茶，敲門試問野人家。

八、水調歌頭

明月幾時有，把酒問青天。

不知天上宮闕，今夕是何年。

我欲乘風歸去，又恐瓊樓玉宇，高處不勝寒。

起舞弄清影，何似在人間。
轉朱閣，低綺戶，照無眠，

不應有恨，何事長向別時圓。

人有悲歡離合，月有陰晴圓缺，此事古難全，

但願人長久，千里共嬋娟。

九、南鄉子

涼簟碧紗廚，一枕清風晝睡餘。

睡聽晚衙無一事，徐徐。讀盡床頭幾卷書。
搔首賦歸歟，自覺功名懶更疏。

若問使君才與術，何如？佔得人間一味愚。

李清照
一、南歌子

天上星河轉，人間簾幕垂。涼生枕簟淚痕滋。起解羅衣，聊問夜何其？
翠貼蓮蓬小，金銷藕葉稀。舊時天氣舊時衣。只有情懷、不似舊家時。

二、一剪梅

紅藕香殘玉簟秋。輕解羅裳，獨上蘭舟。雲中誰寄錦書來？雁字回時，月滿西樓。
花自飄零水自流。一種相思，兩處閒愁。此情無計可消除，才下眉頭，卻上心頭。

三、醉花陰 重陽

薄霧濃雲愁永晝，瑞腦消金獸。佳節又重陽，玉枕紗廚，半夜涼初透。
東籬把酒黃昏後，有暗香盈袖。莫道不消魂，簾卷西風，人比黃花瘦。

四、鳳凰臺上憶吹簫

香冷金猊，被翻紅浪，起來慵自梳頭。任寶奩塵滿，日上簾鉤。生怕離懷別苦，多少事、欲說還休。新來瘦，非干病酒，不是悲秋。休休！
這回去也，千萬遍陽關，也則難留。念武陵人遠，煙鎖秦樓。唯有樓前流水，應念我、終日凝眸。凝眸處，從今又添，一段新愁。

五、臨江仙

庭院深深深幾許，雲窗霧閣常扃。柳梢梅萼漸分明。春歸秣陵樹，人老建康城。
感月吟風多少事，如今老去無成。誰憐憔悴更凋零。試燈無意思，踏雪沒心情。

六、孤雁兒

藤床紙帳朝眠起，說不盡、無佳思。沉香斷續玉爐寒，伴我情懷如水。笛聲三弄，梅心驚破，多少春情意。
小風疏雨蕭蕭地。又催下、千行淚。吹簫人去玉樓空，腸斷與誰同倚？一枝折得，人間天上，沒個人堪寄。

七、添字采桑子

窗前誰種芭蕉樹，陰滿中庭，陰滿中庭；葉葉心心，舒卷有餘情。
傷心枕上三更雨，點滴霖霪，點滴霖霪；愁損離人，不慣起來聽！

八、武陵春

風住塵香花已盡，日晚倦梳頭。物是人非事事休，欲語淚先流！
聞說雙溪春尚好，也擬泛輕舟。只恐雙溪舴艋舟，載不動、許多愁。

九、聲聲慢

尋尋覓覓，冷冷清清，淒淒慘慘戚戚。乍暖還寒時候，最難將息。三杯兩盞淡酒，怎敵他、晚來風急？雁過也，正傷心，卻是舊時相識。
滿地黃花堆積，憔悴損，如今有誰堪摘？守著窗兒，獨自怎生得黑？梧桐更兼細雨，到黃昏、點點滴滴。這次第，怎一個愁字了得！

辛棄疾
一、醜奴兒 書博山道中壁

少年不識愁滋味，愛上層樓。愛上層樓，為賦新詞強說愁。

而今識盡愁滋味，欲說還休。欲說還休，卻道天涼好箇秋！

二、菩薩蠻 書江西造口壁

鬱孤臺下清江水，中間多少行人淚。西北望長安，可憐無數山。
青山遮不住，畢竟江流去。江晚正愁余，山深聞鷓鴣。

三、破陣子 為陳同甫賦壯詞以寄之

醉裏挑燈看劍，夢回吹角連營。八百里分麾下炙，五十弦翻塞外聲。沙場秋點兵。
馬作的盧飛快，弓如霹靂弦驚。了卻君王天下事，贏得生前身後名。可憐白髮生！

四、西江月 夜行黃沙道中

明月別枝驚鵲，清風半夜鳴蟬。稻花香裡說豐年。聽取蛙聲一片。
七八箇星天外，兩三點雨山前。舊時茆店社林邊。路轉溪橋忽見。

五、西江月 遣興

醉裏且貪歡笑，要愁那得工夫？近來始覺古人書。信著全無是處。
昨夜松邊醉倒，問松我醉何如。只疑松動要來扶。以手推松曰去。

六、清平樂 村居

茅簷低小，溪上青青草。醉裏吳音相媚好，白髮誰家翁媼？
大兒鋤豆溪東，中兒正織雞籠。最喜小兒無賴，溪頭臥剝蓮蓬。

七、生查子 獨遊雨巖

溪邊照影行，天在清溪底。天上有行雲，人在行雲裡。
高歌誰和余，空谷清音起。非鬼亦非仙，一曲桃花水。

八、青玉案 元夕

東風夜放花千樹。更吹落、星如雨。寶馬雕車香滿路。鳳簫聲動，玉壺光轉，一夜魚龍舞。
蛾兒雪柳黃金縷。笑語盈盈暗香去。眾裡尋他千百度。驀然回首，那人卻在，燈火闌珊處。

九、玉樓春 戲賦雲山

何人半夜推山去？四面浮雲猜是汝。常時相對兩三峰，走遍溪頭無覓處。
西風瞥起雲橫度，忽見東南天一柱。老僧拍手笑相夸，且喜青山依舊住。

姜夔
一、暗香

舊時月色，算幾番照我，梅邊吹笛？喚起玉人，不管清寒與攀摘。何遜而今漸老，都忘卻、春風詞筆。但怪得、竹外疏花，香冷入瑤席。
江國。正寂寂。歎寄與路遙，夜雪初積。翠樽易泣。紅萼無言耿想憶。長記曾攜手處，千樹壓、西湖寒碧。又片片、吹盡也，幾時見得。

二、疏影

苔枝綴玉。有翠禽小小，枝上同宿。客裡相逢，籬角黃昏，無言自倚修竹。昭君不慣胡沙遠，但暗憶、江南江北。想佩環、月夜歸來，化作此花幽獨。
猶記深營舊事，那人正睡裡，飛近蛾綠。莫似春風，不管盈盈，早與安排金屋。還教一片隨波去，又卻怨、玉龍哀曲。等恁時、重覓幽香，已入小窗橫幅。

三、小重山令 賦潭州紅梅

人繞湘皋月墜時。斜橫花樹小，浸愁漪。一春幽事有誰知。東風冷、香遠茜裙歸。
鷗去昔遊非。遙憐花可可，夢依依。九嶷雲杳斷魂啼。相思血，都沁綠筠枝。

四、驀山溪 詠柳

青青官柳，飛過雙雙燕。樓上對春寒，捲珠簾瞥然一見。如今春去，香絮亂因風，沾徑草，惹牆花，一一教誰管。
陽關去也，方表人腸斷。幾度拂行軒，念衣冠尊前易散。翠眉織錦，紅葉浪題詩。煙渡口，水亭邊，長是心先亂。

五、虞美人 賦牡丹

西園曾為梅花醉。葉翦春雲細。玉笙涼夜隔簾吹，臥看花梢搖動一枝枝。
娉娉嫋嫋教誰惜。空壓紗巾側。沉香亭北又青苔。唯有當時蝴蝶自飛來。

六、好事近 賦茉莉

涼夜摘花鈿，苒苒動搖雲綠。金絡一團香露，正紗廚人獨。
朝來碧縷放長穿，釵頭罣層玉。記得如今時候，正荔枝初熟。

七、齊天樂

庾郎先自吟愁賦。淒淒更聞私語。露濕銅鋪，苔侵石井，都是曾聽伊處。哀音似訴。正思婦無眠，起尋機杼。曲曲屏山，夜涼獨自甚情緒。
西窗又吹暗雨。為誰頻斷續，相和砧杵。候館迎秋，離宮弔月，別有傷心無數。幽詩漫與，笑籬落呼燈，世間兒女。寫入琴絲，一聲聲更苦。

八、念奴嬌

鬧紅一舸，記來時嘗與鴛鴦為侶。三十六陂人未到，水珮風裳無數。翠葉吹涼，玉容銷酒，更灑菰蒲雨。嫣然搖動，冷香飛上詩句。
日暮青蓋亭亭，情人不見，爭忍淩波去。只恐舞衣寒易落，愁入西風南浦。高柳垂陰，老魚吹浪，留我花間住。田田多少，幾回沙際歸路。

九、念奴嬌 謝人惠竹榻

楚山修竹，自娟娟、不受人間袢暑。我醉欲眠伊伴我，一枕涼生如許。象齒為材，花藤作面，終是無真趣。梅風吹溽，此君直恁清苦。
須信下榻殷勤，翛然成夢，夢與秋相遇。翠袖佳人來共看，漠漠風煙千畝。蕉葉窗紗，荷花池館，別有留人處。此時歸去，為君聽盡秋雨。

馬致遠

一、天淨沙 秋思

枯藤老樹昏鴉，小橋流水平沙，
古道西風瘦馬。夕陽西下，斷腸人在天涯。
二、撥不斷 歸隱

菊花開，正歸來，

伴虎溪僧鶴林友龍山客，
似杜工部陶淵明李太白，
有洞庭柑東陽酒西湖蟹。
哎！楚三閭休怪。
三、落梅風 煙寺晚鐘

寒煙細，古寺清，近黃昏禮佛人靜。
順西風晚鐘三四聲，怎生教老僧禪定。

四、湘妃怨 和盧疏齋西湖

春風驕馬五陵兒，暖日西湖三月時，
管弦觸水鶯花市，不知音不到此，宜歌宜酒宜詩。
山過雨顰眉黛，柳拖煙堆鬢絲。可喜殺睡足的西施。
五、金字經

夜來西風裡，九天鵰鴞飛，困煞中原一布衣。
悲，故人知未知，登樓意，恨無上天梯。
六、四塊玉 恬退

酒旋沽，魚新買，

滿眼雲山畫圖開，清風明月還詩債，
本是個懶散人，又無甚經濟才，歸去來。
七、四塊玉 馬嵬坡

睡海棠，春將晚，

恨不得明皇掌中看。霓裳便是中原患。
不因這玉環，引起那祿山，怎知蜀道難。

八、清江引 野興

西村日長人事少，一個新蟬噪，

恰待葵花開，又早蜂兒鬧，高枕上夢隨蝶去了。
九、清江引 野興

東籬本是風月主，晚節園林趣。
一枕葫蘆架，幾行垂楊樹，是搭兒快活閒住處。
